
編號 1號 

【人公仔】徐月里原作 

記得𠊎讀國民學校一年生个時節，異驚生份。等到𠊎讀三年

生該年，膽量就緊來緊大了54，有成時𠊎會在街路頭踔上踔下見世

面。有一日，𠊎著等該雙既經著有兩年、無異合腳又還好好个屐

仔，在市場脣个街路項踔來踔去。 

該舊街路頭有一間洋品店，聽講店肚賣異多洋貨。有賣該紅

色布面、白色鞋帶、細妹仔著个關公鞋，過年時，吾姆識同𠊎買

過一雙，講𠊎讀書時節正好著。店仔面前擺一隻做得徙停動个細

糖攤仔，有賣抽糖仔个東西，乜有賣兜仔假銃仔啦、紙牌啦、人

公仔啦這兜細人仔搞尞个東西。成下仔𠊎討著五角銀，就會去抽

糖仔食。該日餳著𠊎个東西，係用枋仔釘起來个架仔頂吊等个該

隻－－用光面塑膠紙包起來个塑膠人公仔。 

該隻塑膠人公仔異無共樣，厥頭那毛虬虬膨膨，目珠圓圓金

金，會停動，目珠毛翹翹，鼻公刀利利，鼻公頭錐錐，鼻公空細

細，手腳幼幼長長，做得變換動作。該兩隻手髀略略仔彎彎，做

54 表完成的語尾助詞。四縣腔有 leˊ、leˋ、lioˊ、lioˋ......等不同讀音，讀者可依文章情
境，自由詮釋發揮。以下同此注釋說明。 

得擐東西，手指尖尖翹翹，兩隻腳長長躡腳尾55，有一雙芮芮仔56

个高鞋做得調換，高鞋呢！會企又會坐。著一領到腳膝頭个

洋裝，上身胸脯大大，腰骨細細，下身係攝幼褶个膨裙，實在還

靚个人公仔哦！𠊎實在當想買。 

頭家看𠊎企在擔仔前看恁久，就行上前問：「細阿妹仔，有想

愛買無？轉去同屋下人討錢來買！」該正經係驚死人个價數，你

知無？𠊎愛幾下隻禮拜正討得著五角銀好買食，該下五角銀斯做

得買著甜甜又透心涼个清冰一支呢！頭家講該身人公仔愛「十七

箍」！ 

𠊎緊拚拚仔走轉去同吾姆講。氣緲緲仔57，講都毋會清楚，還

緊揪吾姆个手去現場看。噭乜噭了，嘺58也嘺過了，𠊎舞到自家目

汁濫泔。吾姆講：「這下屋下哪有恁樣个閒錢好買呢？莫過噭了！

阿姆用花布仔做一隻得人惜个布人公仔分你搞。莫再噭到像食著

雞腸樣仔，好恬了，這五角銀囥好！」𠊎毋甘願歸毋甘願，一時

乜想無計。自家乜知實在係嘺人，鼻公摸摸仔、目汁捽燥來，就

恬恬仔無再過吵佢了。 

55 躡腳尾：音 ne/nen giogˋ miˊ；提起腳跟，用腳尖著地。 
56 芮芮仔：音 niu niu eˋ；很小的、一點點而已。 
57 氣緲緲仔：音 hi meuˋ meuˋ eˋ；上氣不接下氣的樣子。 
58 嘺：音 kieuˇ；吵鬧糾纏。 

語文競賽客家語朗讀文章高中學生組（四縣腔） 

編號 2號 

【柯仔子】江昀原作 

吾哥係大號个細人仔，從細歇在山肚，滿山趖滿山走，山頂

个樹種、野花山草，怕異少佢毋識个，莫講係香絲仔、油桐樹，

連高天天个黃牛檀、柯仔樹，佢就當熟絡。過兩日就係聖誕節了59

，吾哥用掛號信寄來成十粒柯仔子，咖啡色个柯仔子像手指尾恁

細粒仔，長胲長胲、圓圓，差毋多像蓮子个形投60，毋過柯仔子砉

硬61，做細人仔个時節，專門拈來準極樂仔搞，在蒂頭平平个所在

揤一節香精骨落去，利用尖尖个尾做支點，尋一隻平平个石頭或

者係桌頂，用手指公摎蛇頭指拈等香精骨擰62一下，柯仔子就會捩

捩轉，看麼人捩較久來比輸贏。 

搞柯仔子个記憶，分𠊎想著屋側角該頭牛眼樹，牛眼樹當大

頭，長年透天青溜溜仔，大人細子就盡好在樹下尞涼。樹下有一

粒異大粒个石頭，長長又平平，盡堵好坐。捩柯仔子比賽大體就

會在這進行，輸个人愛分贏个人一粒柯仔子，柯仔子越多个人就

越好額；頭擺个細人仔無麼个錢好使，旦旦就係囥兜金珠仔、紙

59 表完成的語尾助詞。四縣腔有 leˊ、leˋ、lioˊ、lioˋ......等不同讀音，讀者可依文章情
境，自由詮釋發揮。以下同此注釋說明。 

60 形投：音 hinˇ dauˇ；模樣、樣子。 
61 砉硬：音 guag ngang；堅硬。 
62 擰：音 nunˋ；用拇指和食指捏著東西來回轉動。 

擗仔63、也係柯仔子，下把仔歇在街項个細人仔無哪好拈，就會來

摎佢買，恁樣就做得賺兩銑錢買糖仔食，故所講這兜東西就係山

頂細人仔个財產。 

吾哥從細就當即靈64，講著搞就一條線，佢用鉛線仔搵个輪仔

又圓又靚，盡好駛，分人搞到毋會懶；佢削个樹弓仔亮亮又拄固65

，䌈一條樹乳仔上去，看係愛打鳥仔也係打果子都做得，連學校

个同學都會摎佢訂。 

有一擺，都市來个先生講想愛食水蕨，吾哥七早八早就䟘床

，飯就無顧食，揹等書包仔到圳溝脣拗水蕨，拗著一大抓，儘採

挷一條草仔綑綑哪，就愛帶去學校分先生，前腳正踏出水面，就

看著一尾水蛇趖等過來，吾哥著驚一下走到尾瀉屎，一路走到學

校腳就無貼地。對該擺起勢，先生出較高價佢都毋肯摎先生拗水

蕨了。 

吾哥正經係大號个搞頭王，若係看著細人仔在該鬥無敵鐵金

剛也係擎布袋戲，佢都會去共下搞、鬥鬧熱，下把仔還會教細人

仔用膨鏡引日光做科學研究，故所細人仔乜盡好尋佢，三輪車壞

忒啦、「芭比娃娃」手斷忒啦，拼圖鬥毋起來啦……麼个奇奇怪怪

个齣事都會來尋佢。佢正經當熱心，大人細子就好同佢共下，從

細到大个人緣盡好，相識滿天下，佢出去旅行个時節，單淨帶兩

領衫褲就做得，行到哪食到哪，毋管山頂海脣，哪位都有朋友，

大家都當歡迎佢，佢總係帶分大家歡喜快樂。 

63 紙擗仔：音 ziiˋ biag eˋ；紙牌，指孩童時期玩的圓形紙牌，圖案多為卡通人物或電
視、電影劇中人物。 

64 即靈：音 jidˋ linˇ；腦筋靈活。 
65 拄固：音 zuˋ gu；堅固穩當。 

編號 5號 

【紅柿】謝杰雄原作 

𠊎當好一個人恬恬仔行落山肚去，無人來交談，這係一種對

山个尊重，對𠊎來講，還較係一種做得治療𠊎心神个享受。去山

頂，𠊎會有一種像人去深山古廟朝拜个心情，毋過吾个目標毋係

深山古廟，係一頭野生个紅柿樹。 

阿爸過身後，𠊎去山頂遶尞，發現一頭像𠊎細細仔該下，在

故鄉莊下時，記憶肚个該頭有千支手萬支手、大大榮榮个紅柿樹

，當時佢飆一路過來，挷走吾个心，押走吾个不安，醫好吾个驚

心，續等就摎𠊎拉轉到三十年前个記憶肚去。 

在山頂該三甲零大个山園肚，𠊎最好該頭「紅柿樹」，該係當

熟又無麼个熟个樹仔。熟，係因為佢係𠊎生命肚冷冷个溫暖；無

熟，係因為佢一分一秒緊離開𠊎。 

昨暗晡歸夜係落雨聲，逐秒鐘𠊎都想等紅柿。雨水千潑又萬

潑，毋知愛潑幾多潑正轉得71到故鄉，正見得著阿爸个面容。𠊎攉

毋忒阿爸蹶上紅柿樹个背影，捽毋忒佢在紅柿樹下，擘柿仔講古

个身影，剪毋斷佢䟓䟓擐一籃紅柿來分𠊎个滿足。𠊎當記得該頭

三棧樓高个樹身，硬㧡起千手樹椏；千手樹椏，硬挷大一隻隻吂

71 得，本音 dedˋ，含有「可以」、「能夠」的意思。在口語中，常因急讀而唸成 eˋ或
eˇ。以下同此注釋說明。 

熟个柿仔，在該大山崠頂，打露食風，風吹日炙个日仔。 

在山頂𠊎兜用苦楝樹葉摎山芋荷葉翕紅柿。芋荷葉先放落醃

缸肚座底，續下來放一層紅柿；過來弇芋荷葉一層，再過放紅柿

，續等愛弇苦楝樹葉，最尾正用芋荷葉弇塞塞，醃缸嘴用枋仔弇

等，矺隻石牯上去就做得，幾日仔就會有紅紅軟軟个紅柿。阿姆

放一層柿仔，就會交代𠊎：記得兩日仔愛來看啊，看會忒過燒無

，毋好分若爸轉來無紅柿好食哦！ 

離開故鄉三十零年了72，𠊎毋識再鼻著這種苦楝樹柿仔味，這

下紅柿對𠊎來講就伸冷冷个溫暖，冷个係阿爸當少轉屋下，暖个

係佢翕紅柿个雙手。雖然粗殘个時間捉阿爸做獵物，捉走阿爸个

心跳，毋過山頂該頭紅柿樹，摎𠊎兩子爺个線路接通，分𠊎做得

摎阿爸講吾个心事，吾个遺憾，做得摎阿爸講阿姆想你个情形，

做得摎你講孫仔幾高了，摎你講心臼煮个飯菜香。 

自發現該頭紅柿樹過來，𠊎隔幾日仔就會去山頂一擺，總係

好一儕人恬恬恬仔行，前幾年該紅柿樹無麼个有打，這兩年𠊎摎

佢伐草放肥，今年較有打了。毋過少忒阿爸个雙手，𠊎尋毋轉該

苦楝樹柿仔味，淨做得摎該紅柿樹翕下來，用電腦摎阿爸、阿姆

、兄弟姊妹歸屋下人个相片貼上去，拜託紅柿樹還𠊎兜該段有缺

个歲月。阿爸！雖然𠊎逐日看毋著你，毋過逐日又有看著你。 

72 表完成的語尾助詞。四縣腔有 leˊ、leˋ、lioˊ、lioˋ......等不同讀音，讀者可依文章情
境，自由詮釋發揮。以下同此注釋說明。 


